
Sažetak
Pojam euroskepticizma označava negativni stav prema evropskim integra-
cijama, te se obično izražava kao nepovjerenje prema ciljevima, politikama, 
institucijama, i proširenju Evropske unije. U mnogim evropskim zemlja-
ma euroskepticizam je vezan uz želju zadržavanja nacionalne suverenosti, 
sa kojom su obično povezana određena nacionalna strahovanja i protiv-
ljenje određenim uvjetima evropskih integracija. Povijest srpskih odnosa 
sa Evropskom unijom je opterećena balkanskim ratovima u minulom 
stoljeću i izgrađenim osjećanjem da Evropa predstavlja neku vrstu arhe-
neprijatelja pravoslavnoj kulturi Srbije. Žestoke nacionalne ozlojeđenosti 
oko spornih teritorijalnih pitanja, u koje spada i Kosovo, te rat NATO-a 
protiv Srbije, uz duboko ukorijenjeni anti-Zapadni stav Srpske pravoslav-
ne crkve, čini se da predstavlja samu suštinu srpskog euroskepticizma. 
Zadatak ovog istraživanja bila je analiza stavova koji bi mogli davati zamah 
euroskepticizmu u Srbiji, posebice stavova i osjećanja, kao što su ona 
nacionalnog ponosa, povjerenja u crkvu, osjećanja ugroženosti nacije od 
Evropske unije, i osjećanja nezadovoljstva vladom i institucijama države. 
Statistička analiza je pokazala slab, iako signifikantan, efekt nacionalizma, 
povjerenja u crkvu, i osjećanja nacionalne ugroženosti od Evropske unije, 
ali isto tako i izrazito jak efekt nezadovoljstva funkcioniranjem vlade i 
državnih institucija.
Ključne riječi: Evropska unija, Srbija, euroskepticizam, nacionalizam, 
osjećanje ugroženosti, povjerenje u crkvu, povjerenje u vladu i državne 
institucije. 

Uvod

Nacija može biti definirana kao kongruentnost kulture i države; na 
taj način, nacionalizam uvijek parazitira na ideji države. (Gellner, 1983) 
Nacionalna kultura nije organska ili primordijalna kultura – kako je 
balkanski etno-nacionalisti nastoje predstaviti – to je sintetička kultura 
koja je generirana kroz procese industrijalizacije i, počesto koercivnog, 
širenja na nepreglednu anonimnu zajednicu snagom modernog obra-
zovnog sistema i medija. (Cf. Anderson, 1991) Iako nacionalne kulture 
mogu sadržavati elemente starinske i organske etničke kulture, one su 
posvema nove i uvijek se nalaze u jednoj konstantnoj, pa čak i ubrzanoj, 
promjeni koja u pojedinim aspektima nacionalnog identiteta može ići 
od jednog ekstrema do drugog. Ta promjena se često ogleda u smješta-
nju nacije u šire civilizacijske okvire, obično podijeljene na Zapad i Istok, 
koji zbog svoje glomaznosti izmiču iskustvu običnog čovjeka, ali koji 
mogu biti politički izuzetno relevantni, i katkada predstavljati izazov za 
daleko životnije nacionalne ili etničke identitete. (Cf. Huntington, 1993) 
Nacionalni identiteti, zasnovani na etničkim kulturama, mogu veoma 
lahko biti dovedeni u pitanje političkim i teritorijalnim koncesijama, pa 
čak i čisto simboličkim preispitivanjima tvorbenih elemenata narativa 
nacionalne kulture, što ponekad biva postavljeno kao uslov civilizacij-
skog članstva: npr., interpretacije historije koje su drugačije od onih 
koji se smatraju istinitim u dotičnoj naciji, dok kongruiranje etničkih 
i državnih nacionalnih granica je neupitni ideal, ostvarenje koje može 
biti poduprto i najtežim zločinima, i čije neispunjavanje se osjeća naj-
značajnijim skrnavljenjem nacionalnog sentimenta. (Cf. Gellner, 1983)

Za razliku od kulturalno homogenih etno-nacionalnih identiteta, 
koji bivaju obično čovjeku usađeni “iznutra,” po rođenju i odrastanju u 
određenoj zajednici, evropski identitet – kao civilizacijska, a ne etnička 
ili nacionalna kategorija – kulturalno je heterogen i nametnut “odozgo,” 
kroz usvajanje izvjesne ideje pripadanja i srastanja sa širim identitetom 
koji uključuje mnogo toga stranog i ne-etničkog. Po svojoj širini, evropski 
identitet je veoma blizak onome što bismo mogli nazvati “civilizacijskim” 
identitetom. Kao takav, on je supra-nacionalan, sa gotovo neuhvatljivo 
definiranom idejom kulture, samim tim izrazito apstraktan, i ponekad 
čak suprotstavljen koncepcijama pojedinačnih etno-nacionalnih 
kultura i identiteta. On se sastoji od različitih elemenata: kulturalnih 
(zapadnjačka ili evropska umjetnost, književnost, filozofija, i znanost 

općenito), političkih (liberalna demokratija, sekularizam, ljudska pra-
va), i ekonomskih (ekonomija slobodnog tržišta) – što su sve elementi 
koji ne tvore, u istoj mjeri, dio zaleđa historijskog razvoja nacija koje u 
posljednje vrijeme ulaze ili nastoje ući u Evropsku uniju. (Scheuer & 
Schmitt, 2009) Štaviše, ono što mi danas nazivamo Evropskom unijom 
je jedno kulturalno i lingvistički diverzno geografsko područje, sa veoma 
različitim historijskim iskustvima, i identifikacija sa pojedinačnom etno-

-nacijskom kulturom vrlo često može značiti niži nivo identifikacije sa 
Evropskom unijom. (Lehning, 2001)

Što se religije tiče, evropski identitet je definiran kao religijski 
neutralan; ovo zajedničko kulturno-religijsko naslijeđe danas 
sekulariziranih evropskih nacija osnažuje ubjeđenje da su one prirodno 
bliže jedna drugoj negoli onim nacijama koje nemaju ovo naslijeđe. (Bru-
ter, 2003) Ali, čak i identitet jedne liberalne grupe država, koji je sazdan 

“predominantno od osjećanja dijeljenja izvjesnih zajedničkih vrijednosti 
i ciljeva” može biti zamišljen jedino na osnovi razlike u odnosu na 

“drugog.” (Cerruti, 2008: 6) U Deklaraciji o europskom identitetu (European 
Council, 1973), dokumentu koji nudi izrazito funkcionalističku koncep-
ciju ovog identiteta, ovaj “drugi” bio je specificiran kroz definiranje 
političke i ekonomske pozicije Evropske unije naspram zemalja novog 
svijeta, SSSR-a i Srednjeg Istoka. U nešto drugačijim razumijevanjima 
Evrope – onim više tradicionalističkim i konzervativnim –Evropska 
unija bi isključivo trebala biti klub država historijski pripadajućih 
zapadnom kršćanskom svijetu: kulture islama i pravoslavlja, u ovim 
perspektivama, nemaju šta tražiti u ovoj uniji država. Ova alternativna 
koncepcija evropskog identiteta, koja je uvijek bila glasna, ali nikad nije 
postala politički dominantnom pozicijom, mogla bi biti razlog zašto bi 
neke nacije, poput Srbije naprimjer, mogle razmotriti evropski identitet 
kao različit, par definition, od njihovog vlastitog. Ta percepcija inicijalne 
različitosti, nadalje, može se podudarati i sa historijskim iskustvom sa 
zemljama Evropske unije koje može biti osjećano kao da teško kom-
promitira plemenitost nacionalnog identiteta, tvori reviziju nacionalne 
historije, demonizira narod, i nastoji da konkretno ošteti zamišljenu 
teritoriju nacionalne države. (Cf. McLaren 2004; Hooghe and Marks, 
2005; 2004; De Vries and van Kersbergen 2007). Svi ovi tvorbeni elementi 
nacionalnog identiteta i postojeća koncepcija identiteta drugog, koji se 
mogu nazvati čisto simboličkim, mogu imati snažan uticaj na povjerenje 
prema Evropskoj uniji, tj., na nivo euroskepticizma, koji teško da može 

biti umanjen i konkretnim materijalnim interesima koji mogu izvirati 
iz članstva u Evropskoj uniji. S druge strane, različite empirijske studije 
vršene uglavnom u zemljama Evropske unije, ali i onima koje su bile 
kandidati, pokazale su snažan efekat percepcije ekonomskih pitanja i 
povjerenja u dobro funkcioniranje demokratskih procesa, nacionalnih 
vlada i civilnih institucija. Ove pozitivne percepcije obično su davale 
zamah jednom pro-evropskom stavu, kao snažan dokaz da aspiracije 
prema članstvu, ili samo članstvo, ostavlja pozitivne efekte na cijelo 
društvo, što euro-integracije čini opravdanim. (Cf. Hooghe and Marks, 
2005; Harteveld et al., 2013; Armingeon & Ceka, 2014) 

Svrha ove studije je da empirijski istraži uticaj nacionalizma, 
povjerenja u crkvu, osjećanja prijetnje identitetu, i povjerenja prema 
državnim institucijama, na euroskepticizam u populaciji Republike 
Srbije. U ovom istraživanju euroskepticizam će biti definiran kao stav 
nepovjerenja ili sumnje u Evropsku uniju. (Hooghe & Marks, 2008) 
U cilju da istražimo ovo koristit ćemo istraživački dizajn empirijskih 
kvantitativnih društvenih studija, koristeći se statističkim procedu-
rama da dokažemo asocijacije između varijabli koje su od interesa za 
naše istraživanje. Ipak, prije negoli pređemo na analizu empirijskih 
podataka predstavit ćemo historijsko zaleđe srpskog euroskeptičkog i 
pro-evropskog stava, koji je, u historijskom smislu, imao razdoblja kad 
se razvijao i u jednom i u drugom smjeru, i koji čini temelj današnjih 
osjećanja prema Evropskoj uniji.

Uzroci i razvoj srpskog euroskepticizma

Važan dio nacionalne srpske kulture je njezina velika i slavna 
prošlost. Osnivanje srpske države na Balkanu moglo bi se tražiti u 
povijesti još u 1217. godini, u vremenu kada je osnovano Srpsko carstvo 
pod dinastijom Nemanjića. Dvije godine kasnije, najvažniji nacionalni 
svetac, Sv. Sava, osnovao je Srpsku pravoslavnu crkvu, koja će imati 
ulogu zaštitnice srpske nacionalne kulture kroz nadolazeća stoljeća. 
Historijsko razdoblje od 1346. do 1355. godine označava zlatno doba 
Srpskog carstva, jer u njemu je, pod Dušanovom vladavinom, ono 
počelo zamašno rasti, i teritorijalno i ekonomski, ali ovaj čudesni razvoj 
neće potrajati dugo. Već 1389. godine Srpsko carstvo će započeti svoj 
postepeni pad pod osmansku vlast nakon vidovdanske bitke na Kosovu 
polju, koja je prema nekima bila izgubljena a prema nekima dobivena 

od strane srpske vojske. (Cf. Mishkova, 2015) Bilo da je slavljena kao 
pobjeda ili kao junački poraz, Kosovska bitka predstavlja najvažniji 
dan u srpskom nacionalnom kalendaru. U stoljećima koja će nastupiti 
pod Otomanskom imperijom moguće je vidjeti pre-etničke “korjenove” 
današnjeg srpskog nacionalnog identiteta koji je započeo da se razvija 
u otomanskom milet sistemu društvenog uređenja, tom inkubatoru 
balkanskih nacija koje će stasati znatno kasnije, tek u XIX stoljeću. 
(Malcolm, 2011)

Ocem srpske nacionalne kulture može se smatrati Vuk Stefanović 
Karadžić (1787–1864), srpski lingvista, folklorist, i sakupljač narodnih 
umotvorina, koji će standardizirati i reformirati srpski jezik. U njegovoj 
koncepciji nacionalne kulture, koju možemo naći u Karadžićevoj Maloj 
prostonarodnoj slavenoserbskoj pesmarici, objavljenoj 1813. godine u Beču, 
koja sažima srpski nacionalni genij u cijelosti, Kosovska bitka dobit će 
na vrijednosti i značaju. Ona će postati centralnim mjestom nacionalne 
historije i glavnim motivom za revoluciju protiv Otomanske imperije, 
protiv koje je srpski narod, nakon pet stotina godina vladavine, veoma 
teško i s nevjericom ustao. Ma šta Kosovska bitka značila u XIX st., 
Kosovo je vremenom, u nastajućem imaginariju srpske nacije, postalo 
svetim prostorom, kolijevkom nacije, i nebeskim pralikom u kojem su 
sadržani i predviđeni svi nacionalni uspjesi i sva nacionalna stradanja, 
i bez kojeg bi kultura zajednice postala prazna ljuštura, takoreći, jedan 
simbolički i duhovno obesmišljeni mitopoezis. (Cf. Duijzings, 2000; Sells, 
1996) Otuda izvire snažni srpski sentiment prema pitanju Kosova, koje 
će u XXI stoljeću postati glavnim kamenom spoticanja u odnosu sa 
Evropskom unijom.

Razvoj evropskog identiteta. U XIX stoljeću, kao i prvoj polovini XX 
stoljeća, ma kakve kasnije interpretacije ovog historijskog perioda bile, 
srpska nacija je doživljavala svoj evropski procvat i svoje srastanje sa 
kulturom modernog Zapada. To se desilo posredstvom razvijajućeg 
prijateljstva s evropskim monarhijama i plodotvorne kulturalne razmje-
ne, zahvaljujući kojoj su mnogi srpski intelektualci studirali u Austriji 
i Francuskoj, i donijeli moderne zapadnjačke tokove u svoju još uvijek 
nedostatno razvijenu i dominantno ruralnu domovinu. Bilo je to doba 
srpske renesanse u kojem je Srbija vidjela zamašni ekonomski rast, koji 
ju je učinio regionalnom supersilom, sa mogućnošću da parira čak i 
moćnoj Austro-Ugarskoj imperiji koja je vladala susjednom Bosnom i 

Hrvatskom. Također, to je bilo i doba prosvjetiteljstva, sa utrostručenim 
rastom novoupisanih srednjoškolskih učenika koji je doveo i do osniva-
nja prvog regionalnog univerziteta, onog u Beogradu. (Malcolm, 2011) 
Oko srpske nacionalne ideje i slavnog uspjeha novoosnovane države, 
okuplja se, politički sve svjesnija, dijasporna zajednica, definirana 
srpskim jezikom i pravoslavnom vjerom koja živi i na prostorima izvan 
prilično homogene srpske države i sa religijski različitim narodima koji 
još uvijek nisu bili etnički očišćeni u Balkanskim ratovima. U ovom rastu 
i nacionalnom osvješćivanju, Srbija postaje regionalnom supersilom sa 
tendencijom teritorijalnog širenja i okupljanja svih pripadnika svoje 
zajednice pod isti politički krov što je bio nacionalni projekat koji je 
direktno ugrožavao položaj moćne Austrije u Bosni.

Tenzije između dviju sila ubrzo će dovesti do direktnog sukoba, a 
posljedično i do svjetskog rata (1914–1918.) koji je čekao svoju prvu iskru 
da plane. Na kraju Prvog svjetskog rata, iako inicijalno poražena, Srbija 
se našla na pobjedničkoj strani i međunarodne veze koje su proizašle 
iz ovog savezništva, posebno one sa Francuskom i Britanijom, dodatno 
su razvile svijest o zapadnjačkom identitetu, kao i saobraženje srpske 
nacije sa evropskom civilizacijom. U Kraljevini Jugoslaviji (1918–1941.) 
srpske dijasporne etničke zajednice u Hrvatskoj i Bosni postale su 
snažno identificirane sa svojom matičnom državom, koja je postajala 
istinskom regionalnom imperijom, dok su sami Srbi postali imperijal-
nom nacijom, najobrazovanijom i najprikladnijom za popunjavanje 
pozicija u administraciji, i tako u vladanju državom. (Cf. Mann, 2005) 
Etnička šarolikost ove države podrazumijevala je gušenje nacionalnog 
identiteta drugih – koji se nadvijao poput prijetnje održivosti nacio-
nalnog cilja – i već tada je započelo razvijanje dubokog neprijateljstva 
sa katoličkim Hrvatima, koje će eksplodirati u ustaškom genocidu u 
Drugom svjetskom ratu. (Okey, 2007) Konflikt između Hrvata i Srba koji 
je bjesnio, mirovao, pa onda ponovo bjesnio u toku XX stoljeća, vrlo 
rano je poprimio civilizacijsku notu, jer je nacionalna ideologija bila 
sklona interpretirati kao sukob civilizacija Zapada i Istoka, aktivirajući 
tako anti-evropski aspekt srpskog nacionalnog identiteta. Dubinu ovog 
stava je odredila i činjenica da je Katolička crkva u Hrvata, u izvjesnoj 
mjeri, bila na strani ustaškog režima u toku najgoreg pokolja (Malcolm, 
2011), i ovo nije bilo promotreno samo kao lokalno hrvatsko nedjelo, 
nego je sami Vatikan, kao primordijalno jezgro evropske kulture, bio 
okrivljen za zavjeru protiv pravoslavnih Srba. (Phayer, 2000) Cjelokupan 

projekt istrebljenja u Drugom svjetskom ratu nadmašio je etničku 
razinu i postao izdignut na razinu civilizacije, poprimivši distinktno 
evropsku aromu.

Ratovi i ekstradicije. Nastojanje da se ostvari nacionalni imperativ živ-
ljenja svih pripadnika nacije pod zajedničkim krovom jedne nacionalne 
države, historijski se pokazao kao osnovni uzrok osipanja evropskog 
identiteta u duboko evropeiziranoj srpskoj naciji, i ujedno kao glavni 
uzrok za aktivaciju i daljnji razvoj alternativnih civilizacijskih identiteta. 
(Allcock, 2006) Ratovi devedesetih, koji su bili samo nastavak procesa 
stvaranja homogenih dviju nacionalnih država u Drugom svjetskom 
ratu, proširili su raselinu između Evrope i Srbije. Izvještavanje zapadnih 
medija o ratu u Hrvatskoj, Bosni i Kosovu, te ekonomske sankcije koje su 
snažno ranile srbijansku ekonomiju, bile su protumačene isključivo kao 
bezrazložna mržnja prema Srbiji i neuvažavanje legitimnih nacionalnih 
zahtjeva srpskog naroda. Vojno uključivanje međunarodne zajednice 
u rat u Bosni, a zatim istinski rat NATO-a protiv Srbije zbog pitanja 
Kosova, u kojem je vojna, komunikacijska i ekonomska infrastruktura 
Srbije bila značajno oštećena, utvrdili su osjećanje ne samo da Zapad 
nije prijatelj danas, već da je bio neprijatelj oduvijek.

U prvoj dekadi XXI stoljeća, iako je rat već odavno bio stao, a 
evropska budućnost se doimala neizbježnim putem za cijeli Balkan, 
u Srbiji nije došlo do promjene. Odnosi Srbije sa Evropskom unijom, 
štaviše, nisu se bili nimalo primirili, nego su produbili ovo neprijatelj-
stvo i inherentno nepovjerenje prema Evropi. Temeljni razlog tome 
bilo je hronično nesuočavanje s prošlošću i anti-historijska tumačenja 
neposredne povijesti. Ovaj put u fokusu je bila sama Evropska unija. 
Ratni zločini koji su bili počinjeni i u Bosni i na Kosovu nisu mogli ostati 
nekažnjeni: pregovori s Evropskom unijom o stabilizaciji i pridruživanju 
Srbije bili su uslovljeni ekstradicijom ratnih zločinaca Međunarodnom 
sudu za ratne zločine u Hagu. Razlog zašto su ove ekstradicije bile tako 
bolna tačka, jeste činjenica da su ratovi koje je Srbija vodila 1990-tih 
bili promotreni kao ratovi za goli nacionalni opstanak, i da je njihova 
jasna odlika borbe za progon i istrebljenje drugih bila posve negirana u 
nacionalnoj ideologiji koja je svoj glas pružala kroz sve medije i štampu. 
Pa ipak, po tome Srbija nije bila nimalo izuzetna: ratovi općenito, i u svim 
kulturama, kao zajednički nacionalni podvizi, i njihove naknadne histo-
rijske interpretacije, poprimaju središnju ulogu, onu koja generira sliku 

o uzvišenom i plemenitom karakteru nacije. (Renan, 2018; Anderson, 
1991) Vojskovođe u tim ratovima, bez obzira šta počinili za nacionalnu 
stvar, smatraju se neupitnim herojima, dok ih protok povijesti počesto 
pretvara u svece i mučenike. Napad na koncepciju takvog zajedničkog 
podviga, u kojem učestvuje cijela nacija, predstavlja kompromitovanje 
same slike koju ta nacija ima o samoj sebi. Stoga je ekstradicija svakog 

“heroja-zločinca” u Hag i svaka presuda za zločin, postajala najbolnijim 
mjestom nacionalne povijesti koja se upravo događala. Ekstradicija 
Slobodana Miloševića sudu u Hagu rezultirala je, dvije godine kasnije, 
uspješnim atentatom na izručioca, premijera Zorana Đinđića, koji 
je imao hrabrosti da počini ovaj čin nacionalne izdaje. Sva naredna 
nevoljna i godinama odgađana izručenja – čak i po cijenu dubokog 
ekonomskog zaostajanja – bila su osjećana kao nacionalna stradanja 
kad god bi se desila, i poticala su proteste i nerede praćene ekstremno 
anti-evropskim sentimentom. (Rajković, 2012) Pa ipak, ove ekstradicije, 
unatoč dubokoj ozlojeđenosti i osjećanju nacionalnog poniženja, na-
stavile su se sve dok čak i “nacionalni heroji” prve magnitude, poput 
Ratka Mladića i Radovana Karadžića, nisu bili izručeni. 

Nezavisnost Kosova. Narušavanje kolektivne samoobmane o neo-
kaljanoj i plemenitoj nacionalnoj borbi iako je uvijek bolno i razočara-
vajuće, još uvijek nije bolnije od suočavanja sa činjenicom da bi mapa 
nacionalne države mogla biti trajno promijenjena. U sentimentu svakog 
nacionalizma geografske karte nacionalnih država ne izražavaju činje-
nicu postojanja političkih i administrativnih granica, nego daju neku 
vrstu božanskog viđenja “odozgo” na nas same i naše kolektivno biće 
kroz obrise države kao njegovog tijela i simbola, čak i ako nikada nismo 
zakoračili na dio teritorija koji bi mogao da nedostaje. (Cf. Anderson, 
1991) Stoga u odnosima Evropske unije sa Srbijom, ili u odnosima 
cijelog Zapada sa Srbijom, ništa nije imalo tako presudnu ulogu za 
razvoj dubokog anti-evropskog stava kao pitanje Kosova. Nakon NATO 
intervencije 1999. godine, Kosovo je bilo administrativno razdvojeno 
od Srbije, a 2008. godine ono je proglasilo jednostranu nezavisnost, 
koja je priznata od strane većine evropskih država. Zbog konstantnih 
migracija i ratnih dešavanja, jedino je sjeverni dio Kosova danas naseljen 
Srbima. Jasno je da Srbija ne može ući u Evropsku uniju sa problemom 
koji dovodi u pitanje jurisdikciju i funkcionalnost njezinih institucija. 
(Cf. Batt, 2007) Zato je Evropska unija činila konstantan pritisak da 

Srbija prizna nezavisnost Kosova. Međutim, priznanje neovisnosti ove 
pokrajine, i insistiranje da i sama Srbija prepozna političku realnost i 
prizna Kosovo, u narodu je viđeno kao najdrskija nepravda, a uvjeto-
vanje evropskih integracija i ekonomskog napredovanja Srbije ovim 
priznanjem, osjećano je kao krajnja niskost koja je bila još i bolnija 
s razloga duboko ukorijenjenog osjećanja gubitka svojih teritorija u 
Hrvatskoj. U stvarnosti priznanje nezavisnosti Kosova je promijenilo 
mnogo toga u Srbiji. Dok do 2008. godine nije bilo političke opcije koja 
je promicala mogućnost bilo kakvog osim evropskog puta Srbije, nakon 
2008. godine neke od najvećih političkih partija otvoreno su počele 
promicati alternativni put i aktivirati alternativni civilizacijski identitet 
koji je bio znatno više priklonjen Istoku.

Uticaj crkve. Da formirano osjećanje neprijateljstva bude dublje 
pobrinula se i Srpska pravoslavna crkva, čije su vladike, poput Nikolaja 
Velimirovića, oduvijek u “bezbožnoj Evropi vidjele nadolazeću bujicu 
koja je prijetila da proguta čitav pravoslavni svijet.” (Byford, 2011) Iako 
je ovaj anti-modernizam Crkve bio sasvim razumljiv i opravdan, po-
primio je znatno drugačiju notu – od one čistog odbacivanja duboke 
profanosti moderne evropske civilizacije – u kontekstu međuetničkih 
odnosa koji su bili zamišljeni kao da imaju civilizacijski karakter, što 
je doprinijelo još snažnijem okoštavanju jednog alternativnog anti-

-evropskog identiteta kod Srba u XXI stoljeću. S obzirom da je Srpska 
pravoslavna crkva bila uvijek svjedok i nositelj nacionalnog identiteta, 
njezin euroskepticizam je imao formativnu ulogu. Taj anti-evropski 
stav bio je još glasniji kada je Evropska unija, nakon ratova 1990-tih, 
počela insistirati na neovisnosti Kosova, Crkva je taj čin shvatila kao 
potpunu zavjeru Zapada i izraz krajnjeg neprijateljstva, i svoj stav prema 
Evropskoj uniji uobličila je u poruci Svetog Arhijerejskog Sinoda iz 2011. 
godine, upućenoj političkom vodstvu Srbije, u kojoj je jasno kazano:

Predsedniku Srbije i Vladi Srbije poručujemo da Crkva od njih 
očekuje i traži da ne napuste srpski narod Stare Srbije – kako je 
glasio naziv za Kosovo i Metohiju svuda u Evropi vekovima, sve do 
vremena Josipa Broza Tita – radi himere koja se zove status zemlje 
kandidata za članstvo u Evropskoj uniji. Jer, za odgovornu državnu 
vlast i političku elitu Srbije Srbija i srpski narod kao celina nemaju 
alternativu, a sve drugo, pa i idealizovana i mitologizovana Evropska 
unija, ima alternativu. (Vreme, 2011)

Srpska pravoslavna crkva je danas jedan od osnovnih promicatelja 
alternativnog civilizacijskog identiteta. Njezine političke emanacije, u 
formi manjih političkih partija, poput pokreta Dveri, jasno promiču 
završetak evropskog puta, te neku vrstu euro-azijskog civilizacijskog 
identiteta kao alternative onom evropskom, i savezništva sa Rusijom 
kao jedinog načina za opstanak Srba na ovim prostorima. Iako se stvar 
s Kosovom doima posve izgubljena, današnja vlast predvođena SNS-
om, finansiranim i instaliranim od Evropske unije i Zapada, ne smije 
priznati neovisnost Kosova upravo zbog reakcija javnosti i mogućnosti 
revolucionarnog svrgavanja. Ono što se nudi u zamjenu za eventualno 
priznanje jesu maglovita prelazna rješenja, poput ekonomske ili carin-
ske unije Bosne, Crne Gore, Kosova, i Srbije, u kojoj bi Srbija nužno bila 
hegemon, a sama unija bi bila predodređena da preraste u federalnu 
državu pod srbijanskim vodstvom, vjerovatno bez Kosova koje bi otuda 
istupilo, dok Bosna i Crna Gora to ne bi mogle bez za njih iznimno 
rizičnog i neisplativog rata. To bi teoretski trebalo kompenzirati sve 
teritorijalne gubitke, zaokružiti etnički prostor, i dovesti regiju u stanje 
smirivanja etno-nacionalnih tenzija, te omogućiti bezbrižan zajednički 
ulazak u Evropsku uniju.

Problem istraživanja

Iako postoje mnogi razlozi za prosječnog čovjeka iz Srbije da bude 
protiv Evropske unije, ulazak jedne države u Evropsku uniju donosi 
mnoge dobrobiti za njezine građane. To su, prije svega, ekonomski 
napredak, povećanje životnog standarda koji se toliko priželjkuje u 
zemljama Zapadnog Balkana, zatim stabilnost institucija koje garantuju 
demokratiju, vladavinu zakona, ljudska prava, zaštitu manjinskih zajed-
nica, funkcionalnu tržišnu ekonomiju, te mnoštvo pravila, standarda i 
politika koji su sastavni dio zakona Evropske unije. Također, s aspekta 
etničkih dijaspornih zajednica, mnoge od njih nakon pridruživanja EU 
počinju živjeti na zajedničkom prostoru, bez granica i carinskih kontrola, 
sa ujednačenim zakonima i demokratskim sistemima vladanja, što 
sveukupno daje osjećaj življenja u zajedničkoj državi. Pa ipak, imajući 
u vidu mnoge ozlojeđenosti, razlozi za euroskepticizam, unatoč svim 
blagoslovima života u EU, jesu itekako naglašeni. U ovom istraživanju 
naš zadatak je da analiziramo varijable koje utiču na euroskepticizam 
kod običnih građana Srbije: da bismo to istražili ispitat ćemo kakav 

uticaj na stav nepovjerenja i skepticizma prema Evropskoj uniji imaju 
(a) osjećanja nacionalnog ponosa, (b) povjerenja u crkvu, (c) osjećanja 
ugroženosti nacije od Evropske unije i (d) osjećanja nezadovoljstva 
vladom i institucijama države. 

Metodologija

Ispitivanje je izvršeno putem internet ankete, snowballing procedu-
rom izvođenja uzorka, u periodu od maja 2021. do avgusta 2022. godine. 
Anketa je sadržavala oko pedeset pitanja od kojih su se neka odnosila na 
evropske integracije, nacionalizam i druge varijable koje su korištene 
u ovoj studiji. E-mailovi sa objašnjenjem ankete i molbom za njezino 
popunjavanje poslani su na adrese osoba u svim većim gradovima 
Srbije, od njih je zatim traženo da ankete pošalju na adrese poznatih 
osoba u Srbiji, koji su ankete slali dalje drugim osobama koje poznaju. 
Na taj način je sakupljeno 639 validno popunjenih upitnika. Uzorak 
se sastojao od 334 ženska i 305 muških ispitanika. Prosječna veličina 
mjesta stanovanja bio je grad od 20.000 do 50.000 stanovnika, iako je 
oko 20% ispitanika dolazilo iz mjesta manjih od 5.000 stanovnika, i 
preko 25% ispitanika iz gradova većih od 100.000 stanovnika. Prosječna 
dob ispitanika bila je oko 43 godine (M = 42.70, SD = 15.12), prosječno 
obrazovanje se kretalo oko četverogodišnje stručne škole (M = 5.70, 
SD = 2.24), zadovoljstvo sa finansijskim stanjem domaćinstva imalo je 
tendenciju da bude osrednje (M = 2.80, SD = .96).

Mjerenja. Budući da smo u ovoj studiji mjerili uglavnom stavove 
i osjećanja, većina korištenih pitanja se zasnivala na likert formatu 
odgovora od kojih smo sačinjavali kompozitne skale, što znači da smo 
likert varijable tretirali kao intervalne a ne kategoričke varijable. Taj 
postupak je podržan od strane mnogih široko prihvaćenih udžbenika 
statistike u društvenim i bihevioralnim znanostima. (Cf. Howitt & 
Cramer, 2011; Cohen & Lea, 2004; Agresti & Finlay, 2009; Newsom, 
2012; Mitchell & Jolley, 2010) Bez da zalazimo u diskusije statističkih 
mogućnosti – što bi bilo daleko od djelokruga ovog rada – na osnovu 
prakse psihometrijskih i sociometrijskih mjerenja i analiza može se 
zaključiti da bi raščlanjivanje likert varijable na zasebne jedinice analize 
(dummy varijable) bilo daleko apsurdnije negoli tretiranje varijable kao 
intervalne pretpostavljajući unutarnji kontinuitet skale. S obzirom na 

regresione modele, prema poznatim autorima Agresti & Finlay (2009: 
500) korištenje likert varijable kao kvantitativnog prediktora u regre-
sionoj analizi je, štaviše, preporučeno, jer takav postupak “regresioni 
model čini štedljivijim i jednostavnijim za interpretaciju od korištenja 
dummy varijabli.”

Kao zavisnu varijablu u logističkoj regresionoj analizi koju smo 
poduzeli, koristili smo pitanje “Da li bi Srbi trebali imati povjerenja 
u Evropsku uniju?,” odgovori su bili ponuđeni u dihotomnom obliku: 
kao potvrdni (“da” kodiran kao 1) i odrični odgovor (“ne” kodiran kao 2). 
Ove odgovore smo rekodirali na način da smo odrični odgovor kodirali 
kao 1, a potvrdni odgovor kao 0. Na taj način smo mjerili povećavanje 
šansi za izbor euro-skeptičkog stava.

Nivo nacionalizma i nacionalnog ponosa mjerili smo pitanjima 
“Ponosan sam što sam građanin Srbije”, “Činjenica da sam Srbijanac 
je važan dio mog identiteta” i “Kada drugi govore loše o mojoj zemlji 
osjećam se uvrijeđeno”. Odgovori na ova tri pitanja su ponuđena na 
likert skali tako da se kreću od nižeg ka višem nivou slaganja; sva tri 
pitanja smo saželi u jednu kompozitnu skalu kojoj je Cronbach alfa 
koeficijent bio zadovoljavajući za formiranje pouzdane skale (α =.74).

Nivo povjerenja u Crkvu mjeren je pitanjima “Srbi moraju imati 
povjerenje u Pravoslavnu crkvu” i “Pravoslavna crkva je zaštitnica srpske 
kulture”. Odgovori na ove tvrdnje su bili ponuđeni na likert skali tako 
da se kreću od nižeg ka višem stepenu slaganja. Oba pitanja smo saželi 
u kompozitnu skalu kojoj je koeficijent pouzdanosti bio dostatno visok 
(Cronbach α = .87).

Osjećanje da EU izravno ugrožava položaj Srbije i srpskog naroda 
mjerili smo pitanjima “Članstvo u Evropskoj uniji bi moglo ugroziti 
kulturu moga naroda”, “Evropska unija je imala uglavnom negativan 
politički uticaj na moju zemlju” i “Članstvo u Evropskoj uniji bi moglo 
naštetiti ekonomskom položaju Srbije u regionu”. Odgovori na pitanja 
su ponuđeni na likert skali od nižeg ka višem nivou slaganja; sva tri 
pitanja smo saželi unutar jedne skale kojoj je Cronbach alfa koeficijent 
pokazao dostatan nivo pouzdanosti (α = .73).

Nivo povjerenja u vladu i institucije mjeren je pitanjima: “Koliko 
povjerenja imate u naš pravosudni sistem”, “Koliko povjerenja imate u 
rad naše vlade”, “Koliko povjerenja imate u policiju”, “Koliko povjerenja 
imate u naše javne službe”. Odgovori na pitanja su bili ponuđeni na 
likert skali koja je polazila od nižeg ka većem stepenu povjerenja. Ovu 

skalu smo rekodirali u obratnom smjeru, u slučaju sve četiri varijable, 
kako bi izražavala rastuće nepovjerenje u ove institucije. To smo učinili 
kako bismo izmjerili koliko nezadovoljstvo radom ovih temeljnih držav-
nih institucija utiče na vjerovatnoću izbora euro-skeptičnog stava. Sva 
četiri pitanja smo saželi u jednu kompozitnu skalu kojoj je Cronbach 
alfa koeficijent pouzdanosti bio na zadovoljavajućem nivou (α = .88).

Analiza podataka. Za analizu podataka i dobivanje odgovora na 
istraživačka pitanja korišten je hijerarhijski ili sekvencijalni tip logi-
stičke regresione analize, koji omogućava da definiramo red uvođenja 
varijabli u model i samim tim da procijenimo koliko koja varijabla 
ili set varijabli doprinosi modelu dok efekt drugih varijabli držimo 
konstantnim, kao i da uvidimo kako se efekti varijabli mijenjaju nakon 
uvođenja drugih varijabli u model. (Agresti & Franklin, 2013: 630) Iako 
logistička regresiona analiza ne operira na principu varijacije, pa tako 
ni nema istinske R2 mjere, ova procedura koristi procjene zasnovane 
na estimacijama maksimalne vjerovatnoće, na osnovu kojih se može 
izvesti McFaddenova pseudo-R2 estimacija koju ćemo također koristiti u 
našem modelu. Zbog usporedbe efekata prediktora i u cilju razumljivi-
jeg tumačenja dobivenih nalaza, sve korištene varijable u našoj analizi 
su standardizirane (pretvorene u z-vrijednosti). Dijagnostika modela u 
našoj studiji je pokazala da su statističke pretpostavke za izvođenje re-
gresione analize ispunjene. Regresioni model u našoj studiji se sastojao 
od sljedećih nivoa u kojima smo uvodili varijable:

Model 1: Spol + Godine + Nivo obrazovanja + Veličina mjesta stanovanja + 
Prihodi domaćinstva

Model 2: Model 1 + Stavovi o crkvi

Model 3: Model 1 + Model 2 + Nacionalni ponos

Model 4: Model 1 + Model 2 + Model 3 + EU ugrožava naciju

Model 5: Model 1 + Model 2 + Model 3+ Model 4 + Nezadovoljstvo vladom

Diskusija rezultata i zaključak

Svrha naše studije bila je da istraži uticaje osjećanja nacionalnog 
ponosa, povjerenja u crkvu, osjećanja ugroženosti nacije i osjećanja 
nezadovoljstva vladom i državom na euroskepticizam u Srbiji. Nalazi 
istraživanja su pokazali da je većina ispitanika smatrala da bi trebali 
imati povjerenje u Evropsku uniju, dok je samo 30% njih kazalo da 
ne bi. Percepcija da vlada ne radi posao kako treba i da državne in-
stitucije ne funkcioniraju na zadovoljavajući način bila je umjereno 
izražena kod ispitanika u našem uzorku (M = 3.04, SD = .64). Ispitanici 
su uglavnom imali tendenciju da vjeruju crkvi, jer se razina njihovog 
povjerenja kretala od umjerene prema visokoj (M = 3.77, SD = .90). Razina 
nacionalizma i nacionalnog ponosa se pokazala umjerena u ispitanom 
uzorku (M = 3.33, SD = .74), dok je osjećanje da Evropska unija ugrožava 
položaj Srbije i srpskog naroda bilo prilično izraženo kod prosječnog 
ispitanika, sa tendencijom da se kreće ka krajnje negativnom shvatanju 
o odnosima Evropske unije sa Srbijom (M = 4.11, SD = .55). Ovaj nalaz se 
doima prilično protuslovnim u svjetlu prethodnog nalaza koji pokazuje 
relativno nizak nivo euroskepticizma u ispitanom uzorku. 

Tabela 1. Deskriptivna statistika za analizirane varijable

  N M SD Min Max

Euroskepticizam 604 .30 .46 0 1

Spol 639 .52 .50 0 1

Dob 639 42.70 15.12 18 78

Obrazovanje 634 5.70 2.24 1 9

Mjesto stanovanja 639 4.71 2.34 1 8

Prihodi domaćinstva 630 2.80 .96 1 5

Stavovi o Crkvi 611 3.77 .90 1 5

Nacionalni ponos 569 3.33 .74 1 5

EU ugrožava naciju 621 4.11 .55 1 5

Nezadovoljstvo vladom 627 3.04 .64 1 5

Nalazi regresione analize

Logistička regresiona analiza pokazala je pomalo neočekivane 
rezultate koji su prikazani u Tabeli 2. U prvom regresionom modelu is-
pitivali smo uticaj demografskih prediktora na euroskepticizam, koje su 

prethodna istraživanja obično identificirala kao signifikantne prediktore 
euroskeptičnog stava, međutim nijedna od varijabli u prvom modelu 
nije imala signifikantan uticaj na povećanje šansi za euroskeptični stav. 
Ispitanici se nisu nimalo razlikovali s obzirom na spol, a životna dob 
ispitanika nije igrala nikakvu ulogu na negativniji stav prema EU, baš 
kao ni stupanj obrazovanja i veličina mjesta stanovanja mjerena kao 
populacijska veličina grada u kojem ispitanik živi. Ono što se moglo 
pretpostaviti, a što istraživanje evidentno nije potvrdilo, jeste da bi stariji 
ispitanici trebali imati niži nivo povjerenja prema EU od mlađih, i to s 
razloga čistog interesa koji mnoge mlade ljude prisiljava da migriraju 
upravo prema EU u potrazi za boljim životom i boljim ekonomskim 
mogućnostima. Sam ulazak u EU bi za mlade osobe otvorio mnoge 
mogućnosti prosperiranja u vlastitoj državi i stoga je veći entuzijazam 
prema euro-integracijama i općenito pozitivniji stav prema EU, bio 
nešto što bi se od njih dalo očekivati.

Tabela 2. Logistička regresija sa standardiziranim koeficijentima

Model 1 Model 2 Model 3 Model 4 Model 5

OR OR OR OR OR

(SE) (SE) (SE) (SE) (SE)

Constant .45*** .45*** .45*** .43*** .40***

(.06) (.06) (.06) (.06) (.06)

Spol 1.03 1.02 1.00 1.00 .84

(.20) (.20) (.20) (.20) (.19)

Dob 1.12 1.14 1.15 1.17 1.38**

(.12) (.12) (.12) (.12) (.17)

Obrazovanje .83 .82 .85 .86 .80

(.09) (.09) (.09) (.10) (.10)

Mjesto stanovanja 1.05 1.04 1.01 .95 .92

(.10) (.10) (.10) (.10) (.10)

Prihodi domaćinstva .90 .92 0.93 .93 1.13

(.90) (.09) (.09) (.09) (.13)

Stavovi o Crkvi 1.27* 1.33** 1.39** 1.06

(.12) (.13) (.14) (.12)

Nacionalni ponos 1.35** 1.30** 1.57***

(.14) (.14) (.18)

EU ugrožava 1.63*** 1.33

(.23) (.20)

Nezadovoljstvo vladom .25***

(.43)

N 501 501 501 501 501

Log likelihood -307.92 -304.86 -300.82 -294.39 -253.65

McFaddenR2 .01 .03* .04* .06** .19***

*p<.05 **p<.01 ***p<.001

Nalaz da su obrazovaniji ljudi bili jednako euroskeptični kao i neo-
brazovani, iako bi mogao ukazivati i na duboku kolektivnu povrijeđenost 
koju dijele jednako svi, donekle je razumljiv i u kontekstu interesa, s 
obzirom da obim migracija, koje jednako obuhvataju i obrazovane i 
neobrazovane, ukazuje i na mogućnost nepodijeljene sklonosti prema 
Evropi, ma kako ova tumačenja ukazivala na protuslovne mogućnosti. 
S druge strane, nalaz koji je bio prilično u suprotnosti i sa očekivanjima 
i sa nalazima prethodnih istraživanja, jeste onaj da ispitanici koji su bili 
manje zadovoljni sa prihodima u svome domaćinstvu nisu pokazali 
nimalo niži nivo euroskepticizma od onih koji su bili zadovoljniji, što 
bi moglo potvrđivati tumačenje da euroskepticizam u Srbiji nije toliko 
određen pitanjima finansijskih interesa, nego da je zašao daleko dublje 
od toga, u najdublja simbolička nacionalna osjećanja, i donekle nadišao 
dimenziju ljudskih potreba.

Skala povjerenja prema Pravoslavnoj crkvi uvedena je u drugom 
modelu. Kao što se može vidjeti iz Tabele 2. ovaj model je bio signifi-
kantan [Log likelihood = -304.86, Wald χ2

(1) = 6.06, p < .05] i prediktor je 
pokazao relevantan i pozitivan efekat na euroskepticizam. Za jednu 
standardnu devijaciju povećanja povjerenja u Pravoslavnu crkvu šanse 
da će se ispitanik opredijeliti za euroskeptični stav rasle su za 27% (OR 
= 1.27, SE = .12, p< .05). To je sasvim razumljivo u svjetlu činjenice da je 
Srpska pravoslavna crkva jedan od najsnažnijih glasova anti-evropskog 
osjećanja u Srbiji, da Evropsku uniju počesto označava praiskonskim 
neprijateljem pravoslavlja i igra glavnu ulogu zaštitnice srpskog Kosova, 
što je interes koji se nalazi pod snažnim pritiskom Zapada. Stoga je 
sasvim očekivano da ljudi koji imaju veće povjerenje u crkvu moraju 
imati i manje povjerenje u Evropsku uniju. Pa ipak, ono što je mnogo 
manje očekivano jeste da ovaj model u kojem je uveden prediktor povje-
renja prema Crkvi nije objasnio euroskepticizam bolje od prethodnog 

modela, jer je donio relativno malo unapređenje od samo 2% prema 
McFaddenovoj pseudo-R2 mjeri uspješnosti predviđanja. 

Na isti način, u Modelu 3, uticaj nacionalnog ponosa doprinio je 
samo 1% prediktivnoj valjanosti modela [McFaddenov R2=.04, Log like-
lihood = -300.82, Wald χ2

(1) = 7.71, p < .01], za svaku standardnu devijaciju 
povećanja nacionalnog ponosa vjerovatnoća za izbor euroskeptičnog 
stava se povećavala za 35% (OR = 1.35, SE = .14, p< .01). Također, osjećanje 
da Evropska unija ugrožava položaj Srbije ili da šteti njenim interesi-
ma iako je imalo signifikantan efekt, uspješnost predviđanja modela 
unaprijedilo je za samo dodatnih 2% u odnosu na prethodni model, 
što je iznova bilo relativno maleno unaprjeđenje [McFaddenov R2= .06, 
Log likelihood = -294.39, Wald χ2

(1) = 12.48, p < .001]. Sam uticaj osjećanja 
ugrožavanja bio je jači, pa je za svaku standardnu devijaciju povećanja 
osjećaja da EU ugrožava Srbiju euroskepticizam bivao povećan za 63% 
(OR = 1.63, SE = .23, p< .001). Mogući razlog zašto su ove tri varijable dale 
vrlo nizak efekt mogla bi biti činjenica da se smještaju u dimenziju 
simboličkih uticaja, koje čine sveukupni kompleks nacionalizma, i da bi 
se njihov efekt trebao promotriti zbirno a ne odjelito jedno od drugog. 
Nalazi naše studije stoga ne potvrđuju u potpunosti nalaze prethodnih 
studija koje su pokazale da nacionalizam i strah od gubitka identiteta ili 
nacionalnog uticaja imaju snažan efekt na povećavanje euroskepticizma. 
(Cf. McLaren 2004; Hooghe and Marks, 2005; 2004; De Vries and van 
Kersbergen 2007).

Konačno, u petom modelu uveden je stav koji pokazuje nezadovolj-
stvo radom vlade i državnih institucija. Ovaj model izveo je neočekivano 
uvećanje uspješnosti previđanja od dodatnih 13% [McFaddenov R2 = .19, 
Log likelihood = -253.65, Wald χ2

(1) = 63.74, p < .001]. Sama skala nezadovolj-
stva vladom i državom pokazala je izrazito snažan negativan efekt, pa 
je za jednu standardnu devijaciju povećanja nezadovoljstva državnim 
institucijama i vladom euroskepticizam opadao za 75% (OR = .25, SE = 
43, p< .001). Ovi rezultati su u suprotnosti sa studijama sprovedenim 
u evropskim zemljama koje su pokazale da ispitanici koji imaju veće 
povjerenje u njihove nacionalne vlade i koji su zadovoljniji sa funkci-
oniranjem demokratskih i civilnih institucija u njihovoj zemlji imaju 
i niži nivo euroskepticizma. (Cf. Hoogheand Marks, 2005; Harteveld 
et al., 2013; Armingeon & Ceka, 2014) Naprotiv, u Srbiji varijabla neza-
dovoljstva s vladom imala je izrazito snažan negativan efekt od preko 
70% smanjivanja – obzirom da se vjerovatnoća izbora jedne kategorije, 

poput euroskepticizma, može smanjivati maksimalno za 100% dok 
može rasti do beskonačnosti – sa veoma visokim udjelom objašnjene 

“pseudo-varijacije” ili moći predviđanja modela. Inače, u svim empirij-
skim društvenim istraživanjima, koja operiraju sa mjerama stavova ili 
emocija, povećanje R2 koeficijenta od 10% može se smatrati jako visokim 
povećanjem. (Wooldridge, 2013) Ovaj nalaz je ujedno zoran prikaz koliko 
se efekt nezadovoljstva konkretnim stvarima razlikuje od efekta bilo 
koje druge simboličke varijable poput nacionalizma, povjerenja u crkvu 
ili osjećanja simboličke prijetnje. Ono što ljude na Balkanu, očigledno, 
tjera prema Evropskoj uniji, jesu pitanja neefikasnosti sistema, kojoj 
je najčešća manifestacija korupcija i nekompetentni ljudi na visokim 
pozicijama, i ta ista pitanja jesu zapravo ono što Evropsku uniju čini 
plauzibilnom unatoč svakoj cijeni koja bi zbog toga mogla biti plaćena.

Serbia and Euroscepticism: the effects of nationalism, feelings 
of threat and dissatisfaction with the government

Summary 
The term Euroscepticism denotes a negative attitude towards European 
integration, and more precisely towards the European Union itself, which 
is usually expressed as distrust towards the goals, policies, institutions, 
and expansion of the European Union. In many European countries, Eu-
roscepticism is linked to the desire to retain national sovereignty, which 
is a feeling usually associated with certain national fears and opposition 
to certain conditions of European integration. The history of Serbian 
relations with the European Union is burdened by the Balkan wars in the 
last century and with the built-up feeling that Europe represents a kind 
of arch-enemy to the Orthodox culture of Serbian nation. Fierce national 
resentments over disputed territorial issues, which refers primarily to 
the Kosovo and NATO’s war against Serbia, along with the deep-rooted 
anti-Western stance of the Serbian Orthodox Church, constitute the very 

essence of the Serbian Euroscepticism. The purpose of this research was 
an analysis of the variables that influence Euroscepticism in Serbia, espe-
cially attitudes and feelings, such as those of national pride, trust in the 
church, feelings of the nation being threatened by the European Union, 
and feelings of dissatisfaction with the government and state institu-
tions. Statistical analysis showed a weak, although significant, effect of 
nationalism, trust in the church, and the feeling of national threat from 
the European Union, but also an extremely strong effect of dissatisfaction 
with the functioning of the government and state institutions.
Keywords: European Union, Serbia, Euroscepticism, nationalism, feel-
ings of threat, trust in the church, trust in the government and state 
institutions.

